
           

 

 

                       

Ac.nr.3950/2013 
 

 

 GJYKATA E APELIT E KOSOVËS, në kolegjin e përbërë nga gjykatësit Gëzim Llulluni, 

kryetar i kolegjit, Isa Kelmendi dhe Albert Zogaj, anëtarë të kolegjit, në çështjen juridike të paditësit 

Y.I., nga Gjilani, Rruga “...”, p.nr., ndaj të paditurit A.T., nga Gjilani, Rruga “...”, p.nr., për pasurim 

të pa bazë, duke vendosur lidhur me ankesën e paditurit, e paraqitur kundër Aktgjykimit të Gjykatës 

Themelore në Gjilan, C.nr. 463/2010 të datës 08.11.2013, në seancën e kolegjit, të mbajtur me datën 

30.05.2016, mori këtë: 

 

 

 

A K T GJ Y K I M 

 

 

 REFUZOHET e pa bazuar ankesa e paditurit A.T., nga Gjilani, Rruga “...”, p.nr. ndërsa 

Aktgjykimi i Gjykatës Themelore në Gjilan, C.nr. 463/2010 i datës 08.11.2013, VËRTETOHET.  

  

 

A r s y e t i m 
 

 

Me aktgjykimin e atakuar të gjykatës së shkallës së parë, në paragrafin I të dispozitivit, 

aprovohet pjesërisht kërkesëpadia e paditësit Y.I., nga Gjilani, Rruga “...”, p.nr., obligohet i padituri 

A.T., nga Gjilani, Rruga “...”, p.nr., që në emër të borxhit paditësit Y.I., t’ia paguaj shumën prej 

2.100 € (dymijë e njëqind euro), me kamatë prej 3.5 %, si dhe shpenzimet e procedurës në shumë 

prej 50 €. Me të njëjtin aktgjykim në paragrafin II të dispozitivit, refuzohet pjesa tjetër e 

kërkesëpadisë së paditësit Y.I. në shumë prej 150 €, si e pa bazuar.  

 

 Kundër këtij aktgjykimi, brenda afatit ligjor ankesë ka paraqitur i padituri, për shkak të 

shkeljes esenciale të dispozitave të procedurës kontestimore, vërtetimit të gabuar dhe  jo të plotë të 

gjendjes faktike dhe zbatimit të gabuar të së drejtës materiale, me propozim që aktgjykimi i atakuar të 

anulohet dhe lënda të kthehet në gjykatën e shkallës së parë, në rigjykim dhe rivendosje.  

 

 Përgjigje në ankesë ka paraqitur paditësi, me propozim që ankesa e të paditurit të refuzohet, 

ndërsa aktgjykimi i atakuar të vërtetohet.  

 

 Gjykata e Apelit e Kosovës, e shqyrtoi aktgjykimin e atakuar në pajtim me dispozitat e nenit 

194 të LPK-së dhe pas shqyrtimit të shkresave të lëndës si dhe vlerësimit të thënieve ankimore, gjeti 

se: 

 

 Ankesa nuk është e bazuar. 

  Nga shkresat e lëndës rezulton se: paditësi në padi ka deklaruar se në vitin 2000, e ka blerë 

një tokë nga i padituri në sipërfaqe prej 215 m
2
, në vendin e quajtur “...” për çmimin prej 4500 DM. 

Në momentin kur është bërë Pazar, shitësit ia ka dhënë 150 DM, e pastaj për katër muaj nga 100 DM, 

ndërsa më vonë për dy muaj nga 200 €, si dhe një lopë që është llogaritur prej 1.800 €, apo shumën e 

gjithmbarshme prej 2.225 €. Nga ana e të paditurit është kundërshtuar padia dhe kërkesëpadia, me 

arsyetim se paditësi në momentin e lidhjes së kontratës orale, i ka dhënë në emër të shitblerjes një 

lopë të paditurit dhe atëherë çmimi është llogaritur 650 DM, ndërsa para të tjera nuk i ka dhënë deri 

më tani.   

 

Gjykata e shkallës së parë, pas administrimit të provave dhe vlerësimit të tyre konform 

dispozitës së nenit 8 të LPK-së, ka vërtetuar faktin se ndërmjet palëve ndërgjyqëse ka ekzistuar një 

raport juridiko civil, ku tani paditësi Y.I. e kishte blerë një tokë nga i padituri A.T. për çmimin prej 

4500 DM, fakt i cili ishte jo kontestues në mes ndërgjyqësve. Paditësi Y.I. i kishte dhënë të paditurit 

një herë 200 DM, pastaj një lopë për çmimin prej 1.800 € dhe dy herë nga 200 DM, fakte këto të cilat 

janë vërtetuar edhe nga deklarata e dëshmitares S.I., e cila deklaratë përputhet në tërësi me thëniet e 

paditësit.  

 

 Nisur nga një gjendje e tillë e çështjes, Gjykata e Apelit e Kosovës, vlerëson se gjykata e 

shkallës së parë, drejtë ka vepruar kur kërkesëpadinë e paditësit e ka aprovuar si të bazuar dhe mbi 

ketë bazë në mënyrë të drejtë e ka zbatuar të drejtën materiale, kur ka vlerësuar se në rastin konkret 

paditësi e ka argumentuar faktin se, duke blerë tokën e huaj të cilën ia ka shitur i padituri A.T. nga 

Gjilani, në emër të blerjes së tokës paditësit i ka paguar shumën prej 2.100 €, para këto të konvertuara 

nga DM. Në anën tjetër, pala e paditur edhe përkundër faktit se e ka kundërshtuar lartësinë e 

pagesave të bëra nga paditësi, nuk ka ofruar ndonjë provë bindëse se veprime të tilla të pretenduara 

nga paditësi, nuk i ka ndërmarr.  

 

Prandaj, Gjykata e Apelit pretendimin ankimor të paditurit, për shkelje esenciale të 

procedurës duke iu referuar dispozitës së nenit 182 par. 2 pika n) të LPK-së, e konsideroi si të pa 

bazuar dhe të pa argumentuar, sepse gjykata e shkallës së parë bazuar në pretendimet e paditësit si 

dhe sigurimin e provës përmes dëshmitares S.I. ka vërtetuar faktin se i padituri vërtetë ka pranuar të 

hollat përkatësisht lopën për çmimin 1800 € dhe këtë në emër të shitjes së tokës e cila ka rezultuar të 

jetë tokë e huaj, përkatësisht në emër të një pjesëtari të kombësisë serbe nga fshati .... 

 

  Prandaj, në një  situatë të tillë, i padituri është pasuruar pa bazë juridike, në dëm të paditësit 

dhe në këtë situatë zbatohet dispozita për pasurimin e pa bazë nga neni  194 par.1, 2 dhe 3 i LMD-së 

(Ligji nr. 04/L-077), ku në paragrafin 1 në mënyrë eksplicite është përcaktuar se ,”Secili person që 

pasurohet pa bazë ligjore në dëm të një tjetrit ,është i detyruar të kthej atë që ka marrë nga tjetri, ose 

ndryshe të kompensojë vlerën e fitimit të arritur. Në paragrafin 2 të të njëjtit nen thuhet se “Fjala 

pasurim po ashtu përfshinë përvetësimin e fitimit përmes shërbimeve. Ndërkaq në par. 3 të të njëjtit 

nen thuhet se” Detyrimi për kthim ose kompensim po ashtu lind edhe nëse një person pranon diçka 

në lidhje me një bazë që nuk është realizuar ose më pas zhduket. 

 Në situatën e krijuar, të gjitha këto të cilat ligji i parasheh e të cilat i padituri i ka ndërmarrë 

me veprime të pa ndërgjegjshme dhe marrje të parave, hyjnë në kuadër të kësaj dispozite ligjore.  

 

 Prandaj, në rastin konkret pretendimet ankimore të paditurit, janë të pa bazuara edhe sa i 

përket vërtetimit të gabuar dhe jo të plotë të gjendjes faktike, sepse gjykata e shkallës së parë 

gjendjen faktike që i referohet rasti konkret, e ka vërtetuar në tërësi.  

  

 Gjithashtu, pretendimi ankimor i të paditurit për parashkrimin e kërkesës është i pa 

qëndrueshëm, sepse me dispozitën e nenit 180 par. 3 të LPK-së, është përcaktuar se prapësimi i 

parashkrimit dhe prapësimi me qëllim kompensimi që nuk janë paraqitur në gjykimin e shkallës së 

parë, nuk mund të paraqiten me ankesë. Prandaj, në situatën e krijuar, thirrja e të paditurit në 

parashkrim në procedurën ankimore, e për të cilin nuk është thirrur gjatë procedurës së zhvilluar në 

shkallë të parë, është e pa bazuar.  

 

Lidhur me ketë vlerësim, gjykata e shkallës së parë ka paraqit arsye të plota për të gjitha 

faktet vendimtare  të cilat arsye në tërësi i pranon edhe kjo gjykatë. Gjithashtu, gjykata e shkallës së 

parë, drejtë ka vlerësuar se, në situatën konkrete i padituri është pasuruar pa bazë. 

  

Nuk qëndrojnë thëniet ankimore të paditurit, se aktgjykimi i atakuar është marr me vërtetim të 

gabuar dhe jo të plotë të gjendjes faktike, ketë sepse sikurse u paraqit më lartë, gjykata e shkallës së 

parë lidhur me ketë çështje kontestimore i ka vërtetuar drejtë të gjitha faktet të cilat kanë qenë me 

rëndësi për gjykimin e drejtë e kësaj çështje kontestimore, ku as me thëniet ankimore të paditurit nuk 

vihet në dyshim drejtëshmëria e aktgjykimit të atakuar.  

 

 Me sa u tha më lartë, e meqë gjendja faktike është vërtetuar në mënyrë të plotë, e drejta 

materiale është aplikuar në mënyrë të drejtë, dhe  nuk ekzistojnë shkeljet esenciale të theksuara në 

ankesë, as shkelje esenciale për të cilat kjo gjykatë kujdeset sipas detyrës zyrtare, konform  dispozitës 

së nenit 195 par. 1 pika d) të LPK-së,  u vendos si në dispozitiv të këtij aktgjykimi. 

 

 

 

GJYKATA E APELIT E KOSOVËS NË PRISHTINË 

Ac.nr. 3950/13 më dt. 30.05.2016 
 

 

                                                                                         KRYETARI I KOLEGJIT-GJYKATËSI 

                                                                                                     Gëzim Llulluni 

 

 

 


